УРОК ПАЗАКЛАСНАГА ЧЫТАННЯ. МІХАСЬ СТРАЛЬЦОЎ. «АДЗІН ЛАПАЦЬ, АДЗІН ЧУНЬ»

Хачу я з тым, з маленства, хлалчуком, 
Свае гады ў дарозе пераняўшы, 
Спаткацца...

Міхась Стральцоў

Мэта ўрока: паглыбіць паняцце васьмікласнікаў пра эпічныя жанры, пашырыць веды вучняў пра творчасць беларускіх пісьменнікаў-празаікаў, зацікавіць іх асобай пісьменніка Міхася Стральцова, пазнаёміць з жыццёвым матэрыялам, што лёг у аснову аповесці «Адзін лапаць, адзін чунь», высветліць чытацкія ўражанні, увесці вучняў у непаўтор​ны лірычны свет, створаны пісьменнікам, у кола маральных праблем, пастаўленых аўтарам, пашы-рыць іх веды пра жанравыя разнавіднасці эпічнага роду літаратуры.

Абсталяванне ўрока: партрэт М. Стральцова, поўны тэкст аповесці «Адзін лапаць, адзін чунь».

Ход урока

Аповесць М. Стральцова з'яўляецца няпростым творам, што абумоўлена найперш манерай пісьма, для якой характэрны тонкі псіхалагізм, лірычны роздум, акварэльнасць, амаль празрыстасць створаных карцін. Сацыяльна-грамадскія, філасофскія праблемы твора паўстаюць у своеасаблівым псіхалагічна-паэтычным разуменні, адсюль і незвычайнасць кампазіцыі аповесці, і лірычныя ўстаўкі ў творы, і знешняя прыхаванасць некаторых важных матываў, думак, вобразаў, і няўлоўнасць асобы аўтара. Але якраз гэтыя адметнасці стральцоўскай аповесці і дапамагаюць школьнікам убачыць багацце, прыгажосць, разнастайнасць эпічных твораў. Нельга забывацца і яшчэ пра адно: гэта першы (і ці не адзіны) твор Міхася Стральцова, які вывучаецца ў школе, і ад таго, якой будзе сустрэча вучняў з ім, залежыць, ці стане М. Стральцоў - псіхолаг, тонкі лірык, глыбокі знаўца душы чалавека і дзіцяці ў прыватнасці - адным з любімых школьнікамі пісьменнікаў.

У свой час гэта быў праграмны твор, і на яго вывучэнне адводзілася чатыры гадзіны ўрочнага часу, які быў зусім не лішнім. Адна ж гадзіна, ад-ведзеная на яго пазакласнае прачытанне, наўрад ці зможа вырашыць усе пастаўленыя пісьменнікам пытанні. I тым не менш настаўнік пры жаданні зможа дапамагчы вучням паказаць складаныя ўмовы пасталення дзіцяці ў пасляваенныя гады, убачыць шматлікія фактары, якія ўплывалі на фарміраванне характару галоўнага героя Іванкі: гэта і яго асабістыя чалавечыя якасці (чуйнасць, назіральнасць, уважлівасць), і сацыяльнае становішча, і ўплыў на хлопчыка яго любімага дзеда Міхалкі. Вельмі важна, каб сучасныя падлеткі асэнсавалі аповесць М. Стральцова не як суму маральных правіл, а як чалавечы вопыт, над якім варта задумацца, які (хай сабе і чужы, літаратурны) трэба перажыць.

Варта дапамагчы васьмікласнікам усвядоміць глыбокую аўтарскую задумку, захапіцца імкненнем да самавыхавання, адчуць непаўторны лірызм твора, Актуальнай тут будзе і задача развіваць у вучняў чытацкае ўменне параўноўваць герояў і характарызаваць вобраз-персанаж у святле праблемнага пытання, рыхтаваць звязны разгорнуты адказ на гэта пытанне.

Думаецца, найбольш мэтазгодна тут выкарыстаць праблемны і павобразны шляхі аналізу. Пашыраны ў сярэдніх класах аналіз мастацкага твора «следам за аўтарам», ад раздзела да раздзела, на нашу думку, не падыходзіць для вывучэння гатага твора, што тлумачыцца кампазіцыйнымі асаблівасцямі аповесці, у якой парушаецца храналогія падзей, а таксама абмежаванасцю часу на разгляд твора.

Улічваючы, што гэта першая сустрэча вучняў з творамі М. Стральцова, варта пачаць урок са знаёмства з некаторымі фактамі яго жыццёвай і творчай біяграфіі. Можна даручыць аднаму з вучняў падрыхтаваць такое паведамленне. Гэта зробіць больш разнастайнымі формы работы на ўроку. Але настаўніку важна загадзя скіраваць і пракантраляваць работу вучня, які робіць паведамленне. Яно не павінна быць вялікім і ўтрымліваць шмат лічбаў, фактаў, бо ў сярэдніх класах не ставіцца мэта падрабязнага вывучэння біяграфіі пісьменніка.

Пасля паведамлення вучня слова возьме настаўнік. Яно можа быць прыкладна такім:

— Міхась Стральцоў пісьменнік шматграннага таленту. Ён шмат зрабіў не толькі ў прозе, але і ў паэзіі, вядомы таксама як літаратурны крытык і пе-ракладчык. На нашу родную мову ён пераклаў творы А. С. Пушкіна, Б. Пастарнака, сучасных італьянскіх паэтаў.

Дзяцінства Міхася Стральцова (1937—1987) прайшло ў вёсцы, сярод блізкіх і родных людзей,але яно, як і ў многіх дзяцей пасляваеннага пака-лення, было не простым. (Тут варта прапанаваць дзецям успомніць, якія гістарычныя падзеі адбываліся ў краіне ў гэты час.)

Па нашай зямлі знішчальным ураганам пранеслася вайна, якая пакінула пасля сябе спаленыя вёскі, спустошаныя землі, забрала з сем'яў гаспадароў.

—
А які час,— спытаецца настаўнік,— адлюстраваны ў аповесці «Адзін лапаць, адзін чунь»?

Дзеці лёгка адкажуць на гэта пытанне.

—
Апавядаючы пра цяжкае пасляваеннае дзяцінства малога Іванкі,- працягне настаўнік,— Міхась Стральцоў расказвае нам пра сваё дзяцінства. Паслухайце, калі ласка, што гаворыць пра гэта сам пісьменнік: «Не скора, не адразу абазваўся ў нашай творчасці (творчасці пісьменнікаў таго часу) той ваенны і пасляваенны вопыт. Усведамленне важнасці яго расло разам з намі, з чалавечым і грамадзянскім пасталеннем. Так было з усімі пісьменнікамі майго пакалення. Ужо дарослымі мы па-сапраўднаму адчулі сябе дзецьмі вайны. I тады напісалася апавяданне «На чацвёртым годзе вайны», аповесць «Адзін лапаць, адзін чунь». Там — уражанні ваеннага дзяцінства, першапачатковы, можа, самы галоўны жыццёвы вопыт»
.
ра важнасць перыяду дзяцінства ў сваім жыцці гаворыць і Стральцоў-паэт у адным са сваіх вершаў:

Хачу я з тым, з маленства, хлапчуком, 
Свае гады ў дарозе пераняўшы, 
Спаткацца. Таргане ён плечуком, 
Святло вачэй насустрач разаслаўшы.

Ступлю туды, на тую паласу

Таго святла, хоць нельга двойчы рэчку,

Філосаф кажа, перайсці. Нясу

Туды не стогн, не боль,

Тым больш — не спрэчку.
Ні ў чым, ні ў чым ён тут не вінават, 
I я яму ніколечкі не вінен. 
Хачу пабачыць толькі той пагляд, 
Яго пагляд,— я помню, быў ён сіні.

I ўсё, і ўсё. Сагрэцца б толькі ім.

Цяпер бывай — пара і развітацца.

I болыл нічога.

Захад стаў як дым.

Залеглі цені. Стала нанач брацца.

«..Хачу я з тым, з маленства хлапчуком...»
Як бачым, праз гады, праз дзесяцігоддзі Міхась Стральцоў пераносіўся думкамі ў маленства і шмат пісаў аб ім і ў вершах, і ў прозе. Найбольшую пячатку аўтабіяграфічнасці нясе ў сабе аповесць «Адзін лапаць, адзін чунь».

Цяпер настаўніку варта праверыць, як вучні ведаюць змест аповесці. 3 гэтай мэтай можна звярнуцца да віктарыны. Увядзенне новай формы работы, эмацыянальны ўздым, які звычайна суправаджае гульню, дадуць магчымасць настаўніку выявіць непасрэдныя чытацкія ўражанні ад аповесці, а вучням — натуральна паглыбіцца ў свет, створа-ны пісьменнікам, непасрэдна выявіць свае пачуцці.

Вось адзін з варыянтаў віктарыны «Ці ўважліва вы прачыталі аповесць?»

I. Успомніце імя герояў па наступных апісаннях:

1. «Быў ён нізкарослы, з высокай грудзінай і нейкі аж зялёны ў твары, якраз бы ягоная маці, і гэтак жа, не выпускаючы з рота, смактаў цыгарку». (Аўдулін Паўлік.)
2. «Барада ў дзеда рыжая, ну, не зусім рыжая, а так сабе. I мяккая... носіць дзед ватоўку. Кашуля ў дзеда палатняная, падчорненая ў выварцы з талакнянніку. Штаны-ватнікі залаплены на каленях. Абувае дзед старыя, аж чорныя ўжо, чуні». (Дзед Міхалка.)
3. «Маці ягоную ў вёсцы інакш не называлі, як салдатам, бо і хадзіла і гаварыла яна па-мужчын​ску, і па-мужчынску ўпраўлялася з касой і сякерай: узяла і паставіла сама, пасля таго як спалілі немцы, новую хату». (Аўдуля.)

4. «Твар у дзеда гладкі, чырвоны, галава з кароткімі сівымі валасамі сядзіць стырчком. Зубы ў дзеда белыя, частыя, як часнок. А смяецца коратка і дробненька так... устае, распранае суконную світу, аддае Іванку разам з шапкай. Пад світай у дзеда суконная кашуля, суконнікі-штаны, на нагах— валёнкі». (Дзед Трахім.)

II. Каму належаць наступныя словы:

1. «Я доўга жыў, я бачыў, як дабро спараджала зло і як зло спараджала дабро. Ці трэба так, Божа? Чаму Ты не зробіш так, каб адно дабро спараджала дабро?» (Дзеду Міхалку.)
2. «Чаму гэта мужчыны нашы маўчаць? Хаця якія гэта мужчыны! Ацалелі ад вайны і рады. Да спадніц прыбіліся. Хто ў брыгадзіры точыцца, хто ў леспрамгас. «Мы ваявалі, мы заслужоныя, нам выгоды давай!» А мы тут не ваявалі? Мы тут мёд елі, піва пілі?» (Маці Іванкі.)
3. «А я ляжу, сплю не сплю. У галаве гудзе, бы званы... От, старасць не радасць...» (Бабулі Іванкі.)
4. «Ва ўсіх дык і тое, і тое ёсць. Толькі ў мяне нічога няма. Адна рагатка, можа,— ды і тая парва-лася». (Іванку )
III.
Якую мянушку меў Аўдулін Паўлік? (Цяўлік.)

IV.
Хто з герояў аповесці і пры якой сітуацыі сказаў:

1. «Во, забыў я саўсім. Іванка, суччын кот, паглядзі, што я табе прынёс. Каб ты не думаў, што дзед твой узвей-вецер: падмецца падмеўся, а не зрабіў...» (Дзед Трахім, калі прынёс Іванку новыя чуні.)
2. «Дурань не дурань,— усё адно чалавек. Есці кожнаму хочацца». (Дзед Міхалка, калі да іх у госці завітпаў Ляксей Гурмак.)
3. «Не мані, дзед. Я ведаю: ты схаваў». (Іванка, калі просіць у дзеда Міхалкі наган.)
V.
Хто і каму піша?

«Ах, браце! Былі тут у мяне незабыўныя, поўныя глыбокага сэнсу хвіліны: як бы збоку паглядзеў я на сябе...» (Ужо дарослы Іван піша сябру дзяцінства ў родную вёску.)

Апошняе пытанне выклікае ў вучняў найбольшую цяжкасць. Калі яны не здолеюць самастойна знайсці правільны адказ, яго павінен даць настаўнік, растлумачыўшы кампазіцыйную асаблівасць 8-га раздзела аповесці, без правільнага разумення якой вучні надалей не змогуць даць закончанай характарыстыкі герояў твора.

На ўроку настаўніку важна высветліць, ці адчулі вучні лірызм аповесці. Варта звярнуцца да іх з пытаннямі:

1. Чым адрозніваецца аповесць «Адзін лапаць, адзін чунь» ад іншых эпічных твораў, якія ўжо вывучалі?

2. Чаго ў творы болей — апісання падзей, дзеянняў герояў ці апісанняў унутранага свету герояў: іх думак, пачуццяў, перажыванняў?

3. Для якога роду літаратуры характэрна раскрыццё ўнутранага свету чалавека?

Падагульняе адказы вучняў сам настаўнік: Як бачым, Міхасю Стральцову ўдалося вельмі натуральна і арганічна спалучыць два розныя пачаткі: эпічны і лірычны і тым самым стварыць непаўторны мастацкі ўзор аповесці.

Няхай вучні назавуць раздзелы аповесці, дзе найбольш выявіўся лірычны пачатак. Вучні называюць раздзелы: «Замест уступу», пяты раздзел (малітва дзеда Міхалкі), восьмы раздзел (пісьмо Івана), дзесяты раздзел («Я рыба...»), адзінаццаты раздзел («Ноч. Ноч. Ноч»).

У заключэнне гутаркі можна звярнуцца да вучняў з пытаннем: «Што самае галоўнае ў аповесці Міхася Стральцова, для чаго напісаў яе аўтар?» Адказы вучняў будуць, вядома, разнастайныя. Вось магчымыя варыянты вучнёўскіх адказаў:

«Міхась Стральцоў напісаў аповесць, каб мы ўявілі сабе, як жылі людзі ў цяжкія пасляваенныя гады», «...каб паказаць нам, напэўна, якую ролю ў жыцці чалавека адыгрываюць яго блізкія, тыя, хто яго акружае». «Трэба ўсім быць добрымі, дараваць адзін аднаму, любіць сваіх родных, як саміх сябе».

Адказы такія сведчаць пра тое, што многае школьнікі ўспрынялі і пры самастойным чытанні, кожны з адказаў закранае які-небудзь адзін бок праблематыкі аповесці, аднак ідэйны пафас твора ў цэлым васьмікласнікі яшчэ не асэнсоўваюць.

Каб удакладніць вучнёўскае ўспрыманне твора, развіць уменне дзяцей даваць разгорнутыя адказы на пытанні, настаўнік прапануе вучням паспрабаваць даць разгорнутую характарыстыку Іванкі, звяртаючыся да тэксту. Пры гэтым настаўнік паста-раецца акцэнтаваць увагу вучняў на наступных дэталях:

1.
Абутак Іванкі.

2. Стравы, якія Іванка лічыў найсмачнейшымі (параная бульба, корж «у жаўтлявых іскрынках прасяных шароек зверху і з прыліплым спадыспаду попелам». Рады быў хлопец і гронкам мерзлай рабіны, хлебным крошкам і пшанічным зернейкам).
3. Дзіцячыя пасляваенныя «цацкі»: наганы, вінтоўкі, патроны.
Гэтыя дэталі шмат гавораць пра цяжкія пасляваенныя гады. Нельга абмінуць увагай і наступныя эпізоды аповесці:

1.
Гісторыя Цяўліка.

2.
Размова дзеда Міхалкі і Іванкі пра калгасную скаціну (чацвёрты раздзел).

3.
Размова дарослых (шосты раздзел).

Пасля гаворкі пра час, які апісваецца ў аповесці «Адзін лапаць, адзін чунь», настаўнік звернецца да вучняў з пытаннем:

—
Хто з'яўляецца галоўным героем аповесці? Паспрабуйце аргументаваць свой адказ.

Вучні называюць галоўным героем Іванку, бо яго вачыма чытач бачыць амаль усе падзеі аповесці і ўсе астатнія героі так ці інакш звязаны з хлопчыкам.

- А зараз давайце лепш прыгледзімея да Іванкі: як ён пазнаваў свет, як асэнсоўваў сябе, свае ўчынкі, сваё месца ў жыцці, хто і як дапамагаў яму? Для гэтага адкажыце на наступныя пытанні:

1.
Хто такі Іванка? Што пісьменнік расказаў чытачу пра яго сям'ю?

2.
Што радавала, а што засмучала хлопчыка?

3. У пачатку аловесці гаворыцца, што больш за ўсіх Іванку крыўдзіў Аўдулін Паўлік, па вясковай мя-нушцы Цяўлік. Як вы самі ўспрымаеце гэтага хлопчыка? Растлумачце, чаму ён стаў такім злосным?
4. Раскажыце пра сон Іванкі (трэці раздзел). Якую рысу характару Іванкі вы адкрылі для сябе?

5. Што вы можаце сказаць пра ўзаемаадносіны хлопчыка з роднымі?
Асаблівую ўвагу вучняў настаўнік зверне на восьмы раздзел аповесці, дзе змешчаны ліст ужо дарослага Івана да свайго школьнага сябра. Як паказвае практыка, вучні пасля самастойнага прачытання аповесці не могуць зразумець аўтарскай задумы, звязанай з гэтым раздзелам, і часта нават не здагадваюцца, пра якога Івана ідзе ў ім размова. Таму варта яшчэ раз перачытаць восьмы раздзел на ўроку і папрасіць вучняў адказаць на пытанні:

1. Хто аўтар гэтага пісьма?

2. Калі яно напісана?

3. Што вы можаце сказаць пра Івана? Кім ён стаў? Што засталося ў дарослым Івану ад сямігадовага хлопчыка Іванкі?

4. Якую «мудрасць» Іван лічыць галоўнай? Ці згодны вы з ім?

Для больш глыбокага разумення характару Іванкі, аўтарскай задумы, звяртаемся да параўнальнай характарыстыкі дзеда Міхалкі і дзеда Трахіма.

Чаму менавіта дзед Міхалка быў такі блізкі хлопчыку, а не маці, напрыклад, ці другі дзед — Трахім? Для таго каб адказаць на гэта пытанне, звернемся да тэксту аповесці. Ці аднолькава характарызуюцца ў творы дзед Міхалка і дзед Трахім?

1. «Дзед Міхалка проста так на нядужасць жаліўся, каб не маўчаць. Не любіць дзед жаліцца, не тое што дзед Трахім, якому заўсёды здаецца, што ва ўсіх усё лепш, чым у яго. Маці кажа, што ён знарок нагаворвае так на сябе, благога вока ды чужой зайздрасці баіцца. Дзед, кажа маці, лепей як хто ў вёсцы жыве».

2. «Барада ў дзеда (Міхалкі) рыжая, ну, не зусім рыжая, а так сабе. I мяккая... Галава ў дзеда зусім голая, а шыя ўся пасечана баразёнкамі».

«Багаты гэты дзед,— думае Іванка, несучы світку і шапку, каб палажыць на куфар.— Дзіва што такі чырвоны ды крэпкі»,- і шкада яму робіцца дзеда Міхалку. Няма ў таго світы — носіць дзед ватоўку. Кашуля ў дзеда палатняная...»

3.
«Пастаўшы перад сталом, яны хрысціліся: дзед Міхалка задумліва і пакорліва, слаба шэпчучы нешта, дзед Трахім скоранька і дробна, ненатуральна задраўшы галаву і няўцямна, палахліва плюскаючы вейкамі».

4. 
Калі маці Іванкі пакрыўдзіла Ляксея Гурмака, «дзед Трахім задаволена выпнуў грудзіну і ўсміхаўся, гладзіў рукою бараду. Дзед Міхалка, апусціўшы вочы, маўчаў».

· Звярніце ўвагу і на імёны Іванкавых дзядоў. Што вы заўважылі?

· Паспрабуйце растлумачыць, чаму так адрозніваюцца дзед Міхалка і.дзед Трахім?

Як адносіцца дзед Трахім да Іванкі? А дзед Міхалка?

· Успомніце і перакажыце змест прытчы, якую расказвае дзед Міхалку-ўнуку. У чым яе павучальнасць? Чаму плача дзед Міхалка, расказваючы прытчу?

· Як паказвайвцца ў аповесці маці Іванкі? Чым яна адрозніваецца ад дзеда Міхалкі, свайго бацькі?

· Ці ведаем мы што-небудзь пра ранейшае жыццё дзеда Міхалкі? («...дзед самы разумны ў вёсцы: ён яшчэ пры панах, казала маці, як малады быў, дзяцей па хатах вучыў...»; «Дзед,— сказаў ён (Іванка),— дык і ты б начальствам, каб захацеў, мог быць. Памятаеш, як цябе старшынёй хацелі паставіць...»)
Як бачым, дзед Міхалка - адзін з самых разумных і паважаных людзей у вёсцы. Але ці шчаслівы ён, ці спакойна ў яго на душы? Перш чым даць адказ на гэта пытанне, успомнім пяты раздзел аповесці (можна, дарэчы, калі будзе такая магчымасць, даць вучням паслухаць, як гучыць малітва дзеда Міхалкі ў выкананні майстра мастацкага слова Ільі Кургана — урывак з радыёпастаноўкі «Адзін лапаць, адзін чунь»).

Далей акцэнтуем увагу на найбольш значных эпізодах раздзела:

— За каго просіць дзед Міхалка ў сваёй малітве?

- Чаму дзед Міхалка «баіцца дабра»? Пра якую «меру дабрыні» ён гаворыць? Ці павінна яна быць?

Якая рыса ў характары дзеда Міхалкі, на ваш погляд, галоўная, вызначальная? А якія рысы характару гэтага старога чалавека з'яўляюцца, па-вашаму, тыповымі для беларусаў увогуле?

Пасля гэтага настаўнік можа зачытаць выказванне Алеся Адамовіча пра вобраз дзеда Міхалкі і папрасіць вучняў даць ацэнку наступным яго словам: «Дзед Міхалка з аповесці «Адзін лапаць, адзін чунь» ці не самая затоеная і ўстойлівая праўда-думка Міхася Стральцова пра тое лепшае, што пранёс народ, збярогшы праз невымерныя пакуты свайго гістарычнага жыцця, лёсу».

На заканчэнне ўрока неабходна дапамагчы вучням разабрацца ў кампазіцыйнай будове твора, высветліць пазіцыю аўтара-апавядальніка, паглядзець на аповесць з пункту гледжання жанравай прыналежнасці.

Для гэтага можна прапанаваць ім наступныя пытанні:

· Ці ў храналагічнай паслядоўнасці адбываюц-ца падзеі ў аповесці «Адзін лапаць, адзін чунь»?
· Якія раздзелы аповесці як бы парушаюць храналогію падзей?

· Навошта, на вашу думку, іх увёў аўтар? Якая роля гэтых раздзелаў (8, 10) у высвятленні аўтарскай задумы?

Адказы на такія пытанні дазволяць лепш зразумець кампазіцыю аповесці.

Далей настаўнік прапануе звярнуцца да асобы аўтара-апавядальніка.

—
У якіх раздзелах ён «прысутнічае»?

—
Ці адчуваецца яго прысутнасць у іншых раздзелах?
  —Ці можам мы меркаваць пра аўтарскія сімпатыі ў творы?

—Што дае нам такую магчйымасць?

—Ці выяўляецца асоба аўтара ў кампазіцыйнай будове аповесці?

—
Як вы разумееце сэнс назвы аповесці?

—
Як гэта назва звязана з жыццём, думкамі, марамі хлопчыка Іванкі і іншых герояў аповесці?

—Уявіце, што вам даручана намаляваць вокладку кнігі Міхася Стральцова «Адзін лапаць, адзін чунь». Як бы выглядала гэта вокладка?

У заключэнні ўрока варта абагульніць чытацкія ўражанні пра аповесць «Адзін лапаць, адзін чунь», пра яго жанравую своеасаблівасць. (Да якога літаратурнага роду належыць аповесць? Чаму гэты твор - аповесць, а не апавяданне. У чым яе адметнасць?)

Такім чынам, вучні знаёмяцца не проста з жанрам аповесці, а ановесці лірычнай, па-глыбляюць свае веды пра кампазіцыйную будову эпічных твораў, сродкі выяўлення аўтарскай пазіцыі ў творы, замацоўваюць уменне характарызаваць героя мастацкага твора па яго ўчынках, паводзінах, перажываннях у святле праблемнага пытання настаўніка, аналізуюць твор у адпаведнасці з яго родавымі, жанравымі, стылёвымі адметнасцямі, выяўляюць аўтарскую пазіцыю і асабістыя адносіны да падзей і герояў.







